
新渠詩

（並敘）

作者：蘇軾　北宋

本作品收錄於《東坡全集�》

庚子正月，予過唐州。太守趙侯始復三陂，疏召渠，招懷遠人散耕於唐。予方為旅人，

不得親執壺漿簞食，以與侯勸逆四方之來者，獨為《新渠》詩五章，以告於道路，致侯

之意。其詞曰：

新渠之水，其來舒舒。

溢流於野，至於通衢。

渠成如神，民始不知。

問誰為之，邦君趙侯。

新渠之田，在渠左右。

渠來奕奕，如赴如湊。

如雲斯積，如屋斯溜。

嗟唐之人，始識秔稌。

新渠之民，自淮及潭。

挈其婦姑，或走而顛。

王命趙侯，宥我新民。

無與王事，以訖七年。

侯調新民，爾既來止。

其歸爾邑，告爾鄰里。

良田千萬，爾擇爾取。

爾耕爾食，遂為爾有。

築室於唐，孔碩且堅。

生為唐民，飽粥與饘。

死葬於唐，祭有雉豚。

天子有命，我惟爾安。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

